
1463 Hitzewälle! 
 

Dä Summer 
macht mir e chli Chummer. 

Ich schwitze 
bim liege und bim Sitze. 

Es isch en Fruscht, 
ha zum Choche gar kei Luscht. 

Das isch zwar guet, 
wie mis Wöögli zeige tuet. 

Sogar am Morge früeh go bade 
schlaht mir au bald uf der Mage. 
S Wasser i der Schluefweg-Pfütze 
duet zum Chüele nüt me nütze! 
Tauchsch din Fuess is blaue Nass 

verbrännts der d Sohle, es isch krass! 
Und die Sixpack Mineral 

im Chäller schwinde, s isch fatal, 
fascht jede Tag, wie me erkennt, 

um sagehafti 50 Prozent! 
Am Sunntig, zu me ne guete Ässe 
es Gläsli Wy, chasch au vergässe. 

Wer drinkt denn gärn zum heisse Brote 
no es Glas voll warme Rote!? 

Und zum Dessert, s isch nid zum Fasse 
verlauft der jedi Himmberglace. 

Chum nimmsch dä feini Sorbet-Hufe 
us der Gfrüri, chasch en suffe! 
Und Glace uf em Balkon ässe 

das chasch i letschter Zyt vergässe,  
denn d Wäschpi liebe Süesses au, 
die sind zur Zyt wild wie en Sau! 

Drum rat ich dir: Zum richtig schwitze 
bliebsch gschieder i der Schtube sitze! 

